
Dènye nouvèl sou antant lan: Efè sou salè 
travayè yo apre akò USM la 
8 septanm 2026 
 
Chè pwofesè ak anplwaye Inivèsite Maryland, 
 
Nan dat 1ye septanm, Gouvènè Wes Moore ak Sistèm Inivèsite Maryland lan te anonse 
yon antant pou ane finansye 2027 (FY27). Dapre antant sa a, anplwaye ki reprezante 
pa sendika AFSCME yo ap jwenn yon ogmantasyon merit 2,5 pousan k ap konte depi 
1ye jiyè 2026, ansanm ak yon ogmantasyon salè fiks 500 dola k ap antre an aplikasyon 
1ye janvye 2027. Sa lye dirèkteman ak antant ofisyèl (Memorandum of Understanding, 
MOU) ki fèt ant USM ak AFSCME a. UMD ap patisipe aktivman nan planifikasyon tout 
rezo a pou aplike ogmantasyon sa yo, epi n ap transmèt tout lòt enfòmasyon bay 
anplwaye ki konsène yo kou desizyon final la fin pran.  
 
USM bay UMD lòd pou l sèvi ak lajan li gen sere pou peye ogmantasyon salè yo te 
negosye yo, yon fason pou sa pa peze sou bidjè ane fiskal 2027 la. Anjeneral, yo konn 
sèvi ak balans fon an pou gwo pwojè envestisman tankou konstriksyon ak gwo 
ekipman, men se pa pou depans regilye k ap repete chak ane. Anplis de sa, anvan yo 
ka itilize kòb sa a, fòk USM ak Konsèy Rejan yo (Board of Regents) bay apwobasyon 
yo. Akòz sitiyasyon finansye nou kounye a, nou pa kapab bay anplwaye ki pa fè pati 
sendika a menm ogmantasyon an.   
 
Nou rekonèt anplwaye nou yo fè yon gwo travay ki pèmèt nou byen reyalize misyon 
UMD nan domèn ansèyman, rechèch ak sèvis. Lajan yon gwoup touche pa retire anyen 
nan valè travay ak jefò lòt moun fè, epi nou konnen byen esplikasyon sa a pap retire 
desepsyon anplwaye ki pap jwenn ogmantasyon salè fwa sa a.  
 
Jan nou te deja fè kominote a konnen, UMD ap kontinye debouye l pou jere konsekans 
plis pase 104 milyon dola leta koupe nan bidjè a, lajan federal nou prevwa n ap pèdi, 
fakti enèji ki monte, ansanm ak tout lòt depans pou fonksyone k ap vin pi lou chak jou. 
N ap kontinye gade tout bon mwayen pou n fè plis kòb antre epi diminye depans yo, 
pandan n ap kalkile ki konsekans chanjman nan salè yo ap bay koulye a ak pita, 
ansanm ak tout lòt difikilte lajan enstitisyon an ap rankontre. Pandan n ap egzamine 
desizyon konplike ak difisil nou ka oblije pran yo, n ap kontinye konsantre sou kapasite 
UMD pou l kenbe finans li djanm pou lontan, ak sou kapasite li genyen pou l bay yon 
edikasyon tout moun ka jwenn, ki pa twò chè, epi ki gen bon jan kalite. N ap fè fas ak 
chwa ki devan nou yo ak responsablite, respè, san kite pèsonn dèyè, epi n ap angaje kò 



nou pou menm bi ki mete kominote nou an ansanm. 
 
Nou rete angaje pou nou sipòte ak rekonèt tout travayè nou yo, epi pou nou pale kare 
avèk yo pandan n ap fè fas ak pwoblèm lajan difisil sa yo. 
 
Sensèman, 
  
Darryll J. Pines  
Prezidan, Inivèsite Maryland 
Li (pwonon maskilen) 
 
Jennifer King Rice 
Vis Prezidan Prensipal ak Rektris 
Li (Pwonon feminen) 
 
Greg Oler 
Vis Prezidan ak CFO 
Li (pwonon maskilen) 
  

 


